10. SOLDADU

Barudak nu geus nyaraba jauh meureun geus nyaraho tempat-tempatna soldadu: di Cimahi, di Bandung jeung di Sumedang.

Barudak nu sejen aya nu kakara ngadenge ngaranna bae, malah aya nu tacan

pisan ngadenge ngaranna oge. Naon ari soldadu teh, bangsa jelema? Tah

sakitu kadusunanana sawareh barudak mah.

Roesdi oge kaasup kana budak dusun, nu tacan nyaho dingaran-ngaranna acan, nu

kumaha ari soldadu.

Kolot budak nu aya di deukeut tempatna, tangtu mindeng narenjo soldadu baris

jeung dialajar peperangan. Barudak nu unggal poe papanggih, tangtu henteu

kaget deui ku soldadu.

Soldadu-soldadu dialajarna baris jeung peperangan lain dina hiji tempat bae,

sakapeung mah sok kalembur nu jauh jeung ka pagunungan.

Hiji mangsa lembur Roesdi kaliwatan ku soldadu nu rek dialajar peperangan di

pagunungan. Aya nu laleumpang, aya nu tarumpak kuda jeung nu ngagalusur

mariem.

Ti kajauhan keneh geus kadenge : musikna ngaguruh. Tamburna nurungtung,

tarompetna teteretetan.

Jelema-jelema nu geus mindeng nenjo soldadu, maregat aleutanana di sisi

jalan. Ari jelema nu tacan nyahoeun, nenjona ti kajauhan bae, da sarieuneun.

Barudak aya nu narempo ti imah jeung aya nu naraek tina tatangkalan, ambeh

arawas. Sawareh budak nu dusun pisan, barang soldadu-soldadu geus deukeut,

tingberebet lalumpatan jauh naker.

Ari Soldadu geus ngaliwat, kakara ka sarisi jalan deui, nempo ngaleutna.

Di mana Roesdi nenjona?

Atuh Roesdi mah kaasup kana budak dusun oge wanian. Nenjona ti sisi jalan

pisan, panghareupna. Malah menehna mah nuturkeun jauh naker, nepi ka

soldadu-soldadu mareuntas walungan.

Roesdi ngomong jeroning pikir : "Naha kumaha mareuntasna, kapan euweuh

sasak?" Keur Roesdi mikir kitu, bet soldadu-soldadu teh tingkalecebur

mareuntas, kuda jeung mariemna oge di peuntaskeunana ngaraas bae.

Barang soldadu-soldaduna geus jarauh, Roesdi jeung batur-baturna baralik.

Sanggeus datang ka imahna, Roesdi nanya ka bapana : "Bapa! Di gunung mana ari

imah dadu teh, geuning taruluy bae ka gunung?"

"Hih! Lain di gunung imahna mah, di ditu, di dayeuh. Ka gunung soteh rek

dialajar baris jeung peperangan."

" Lah! Kuring mah hayang jadi dadu, bapa! Da garinding geuning, nyoren bedog

jeung manggul bedil."

"Heug," ceuk bapana, "engke, ari geus gede, sia ku aing dijieun soldadu

tukan tunggu leuit."

11. MESIN NGOMONG

Pasosore, kira-kira wanci asar, di kalereun imah Roesdi aya musik rame

naker, bari dikawihan aleualeuan : "Teretet-teretet-teretet .....

torotot-torotot-torotot ..... ta-ti-tet ..... ta-ti-tet ..... ta-ti-tet

..... dur-dur-dur ....." Kitu bae, lila pisan.

Pek, kawihkeun ku nu maca!

Roesdi rungah-ringeuh, ceulina geus rancung bae, ngadengekeun sora musik teh.

Misnem nya kitu keneh, malah manehna mah bari lulumpatan ngaler ngidul,

gegeroan : "Dadu datang deui! Dadu datang deui! Tuh geuning ngabrul, kudana

rea naker!"

Roesdi lumpat, muru-muru ka jalan, tapi diilikan ngaler ngidul euweuh

naon-naon, ngan sora musikna beuki terang kadengena ngagembrung.

Lain Roesdi bae budak nu di jalan teh, kabeh batur-baturna oge aya : si

Djahir, si Bakri, si Tahir, si Minah, si Entjoh jeung rea deui.

"Na, mana daduna, nya euy?" ceuk Roesdi, "bet ngan kadenge musikna bae,

daduna mah teu tembong."

"Cik hayu urang papagkeun," omong si Djahir ka Roesdi, brul lalumpatan,

barudak awewe, barudak lalaki paheula-heula, harayangeun geura beh jeung

soldaduna.

Barang nepi ka buruan imah Lurah, barudak teh areureun bari ngomong jeung

pada baturna : "Euy, sugan soldadu teh aya di bumi juragan Lurah, da musikna

aya di tepasna. Tuh geuning, kolot-kolot oge ngariung, ngadarengekeun

musikna. Cik urang oge hayu nyampeurkeun kolot, ambeh awas kana musik."

Barang jol ka tepas, karageteun naker barudak teh, bet lain musik nu kamari,

nu dibawa ku soldadu tea, ieu mah peti leutik make tarompet.

"Tuh euy, dina jero peti itu caricingna soldadu teh," ceuk Roesdi.

"Wah, moal enya! Kapan leutik petina teh," tembal Djahir.

"Hih, leutik soteh katenjona ku urang," omong Roesdi, bari nyentak, "ari di

jerona mah lega, kapan eta sora musik oge di jero peti."

"Ach-ach, geuning sora angklung ayeuna mah, buncis Garut! Tah geus ganti

deui, ogel si Eon! Tah geus ganti deui, wayang dalang Soewanda!"

Unggal-ungal ganti lagu, kolot-kolot nu lalajo malayar, aya nu sasen, aya nu

sapeser, kumaha barogana bae.

Geus sababaraha lagu ditanggapna di imah Lurah, tuluy pindah ka imah sejen.

Prung deui di dinya ditanggap. Kitu bae pipindahan ti hiji imah ka imah nu

sejen, malah bapana Roesdi oge nanggap sababararaha babak.

Barang geus balik nu bogana, Roesdi nanya ka bapana: "Bapa! Tatabeuhan naon

eta teh ngaranna?"

Tembal bapana: "Nu kitu ngaranna mopun, ari ku urang dieu disebut mesin

ngomong."

12. NGALINDUR

Dina hiji peuting, kira wanci janari leutik, meneran keur lenglang, caang

bulan ngebrak, di lembur-lembur jempling tiiseun, kawas gaang ka tincak.

Sakabeh jelema sarare, taya hiji nu lumantung. Nu kadengan ngan sora

jangkrik jeung bancet bae di sawah.

Nyakitu deui di imah 'Pa Roesdi kabeh pada sarare.

Teu kungsi lila korejat ambu Roesdi hudang, sabab aya anu kekeretekan, sada

nu leumpang: tuluy ulak-ilik. "Saha itu nu rungkang-ringkang di juru semu

dalugdag-daligdeug?" pikirna ambu Roesdi bari reuwaseun.

Geuwat ngageuingkeun salakina sarta ngaharewos: "Akang, itu geura aya

bangsat."

'Pa Roesdi geuwat mesat bedogna, bari negeskeun ka nu dalugdag-daligdeung

tea. "Hih, lain, lain bangsat etamah, emana barudak, si Roesdi geuning,

ngalindur meureun. Taksiran seubeuh teuing dadaharan etah."

"Enya meureun, atawa inget ka soldadu nu ngaliwat kamari tea, kapan jadi

kacapangan pisan ku manehna teh," cek ambu Roesdi.

Roesdi dalugdag-daligdeg bae, kukurilingan di pangkeng, ari mgomong

ngocomang, tapi teu uni. Teu kungsi lila, dug ngedeng deui di enggonna.

Tingketeyep ambu jeung bapa Roesdi, nyalampeurkeun budak. Roesdi ngedengna

nangkarak bengkang, semu nu cape, sarta sukuna sakapeung kekerenyedan.

"Meureun aya kanyerina budak teh," cek 'Ma Roesdi, "urang geuingkeun bae

nya, sina nginum."

"Ah, entong, keun bae, sina tibra anggur," cek 'Pa Roesdi.

Tuluy bae ngaredeng deui.

Nyakitu deui Roesdi sare teu usik-usik.

Ti dinya mah jep tiiseun deui bae di imah 'Pa Roesdi teh nepi ka isuk.

Subuh-subuh geus harudang, tuluy ngarariung hawu bari mubuy hui, meuleum

opak.

'Pa Roesdi diukna ngajagangan hawu, ari barudak mah di kenca katuhueunana

bae, sabab barudak keneh, ulah deukeut teuing kana seuneu, matak rea pare,

cenah.

Naon hartina rea pare teh?

13. IMPIAN ROESDI

Isuk-isuk, basa keur marumuluk hareupeun hawu, indungna ngomong: "Roesdi,

meureun maneh peuting tadi ngimpi, nya?"

"Aeh , enya 'Ma, na aya impian goreng-goreng teuing, meh bae kuring teu bisa

balik deui," jawab Roesdi.

"Na, kumaha impian teh?" cek indungna.

"Puguh ngimpi jadi dadu, 'Ma! Kuring teh, make papakean aralus, manggul bedil

jeung nyoren pedang, mani ngangsar.

Ari Bakri jeung Tahir leumpangna kenca katuhueun kuring sarta pada maranggul

bedil, da maranehanana oge jadi dadu.

Upama maranehanana kendor leumpangna, ku kuring teh sok digentak-gentak.

Sakapeung mah sok baraeud, siga nu ngarewaeun; tapi ku lantaran kuring

leknanna, maranehanana teu waranieun ngambek.

Teu kungsi lila kuring datang kana sisi walungan gede. Di dinya kuring

pulang anting bae ti hilir ka girang, sabab teu bisa meuntas. Barang maju ka

beh girang, beh manggih sasak gantung, awina geus barobo. Mimiti si Bakri

nu nyukang teh, geus kitu si Tahir, ari kuring pangpandeurina.

Barang kuring di tengah-tengah, dorokdok bae sasak teh reuntas. Kuring

ruwal-rawel, rek muntang, tapi teu bisa, gebrus bae kana cai, leong palid."

"Meureun seubeuh teuing barang hakan harita teh sia, Roesdi," omong bapana.

"Eukeur mah dadasar gembru, atuh beuki beurat bae."

"Tidinya," cek Roesdi, "kuring kekejek, roroesan bari gegeroan, sabab rek

titeuleum."

"Paingan kaka nyejekan ka kuring, ari kitu mah," ceuk si Misnem, "na teu

titeuleum, ka?"

"Henteu," jawab Roesdi, "sabab kaburu katulungan ku Bakri jeung ku Tahir.

Maranehannana ngageuwat nyokot awi panjang, disodorkeun ka aing. Eta awi

geuwat ku aing dirawel, sarta tuluy mapay ka sisi."

14. LANCEUKNA DATANG

Isuk-isuk Roesdi, Misnem jeung indung bapana geus ngariung, rek daladaharan.

Sarerea geus nyalanghareupan piring sangu. Deukeut piring sangu Roesdi aya

deui sapiring.

"Ieu teh dua piringanana keur kuring?" ceuk Roesdi ka emana.

"Ih, lain!" tembal indungna, "keur akang sia, kang Ramlan."

Roesdi eureun dadaharanana bari mencrong ka indungna, "na' kang Ramlan teh

di dieu ema?"

"Puguh," tembal indungna, "kapan peuting datangna ti dayeuh, basa sia geus

harees."

"Mana ayeuna, ema?" ceuk Roesdi.

"Tuh, di cai keneh, keur mandi," tembal indungna. Roesdi jeung Misnem

tarurun ti imah, lumpat ka cai bari gegeroan ka lanceukna: "Kang! kang!

kang! Iraha akang teh datang? Geuwat urang dahar ceuk ema." Gabrug Roesdi

jeung Misnem ngarontok ka lanceukna. Misnem dipangku, roesdi digandong ku

Ramlan. Barudak ajrug-ajrugan bari saleuseurian.

Gek barudak teh tiluanana daladaharan, dariukna oge henteu pajauh, malah

Misnem mah dilahun ku Ramlan.

"Ema, Roesdi teh gembul keneh dadaharanana kawas bareto?" ceuk Ramlan.

Tembal indungna: "Henteu sakumaha gembulna ayeuna mah da tas gering. Ngan

ukur beak dalapan piring sapoe."

Roesdi nembal: "Kang, bareto, basa kuring mamayu, ku ema dipangmeuncitkeun

hayam. Misnem mah ngan dibere cokorna bae jeung tulangna, da dagingna mah

beak kabeh ku kuring."

"Hih, atuh lain gembul ari ngan beak hayam hiji mah," tembal lanceukna.

Geus daladaharan, jung barudak teh arulin.

Roesdi ngoroweco bae, kawas beo, carita ka lanceukna. Waktu manehna deukeut

kandang embe, nyaritakeun basa diteunggar embe. Ari ret nenjo ucing,

nyaritakeun basa dikoet ucing.

Kabeh, sakur lalampahan Roesdi dibejakeun, malah nepi ka soldadu nu ngaliwat

jeung mesin ngomong tea oge di caritakeun ka lanceukna.

Ti isuk nepi ka sore, selang-selang tina ulin, Roesdi jeung Misnem ngabuih

bae, carita pili genti.

15. BANDUNG I

Sakali mangsa Ramlan, Roesdi jeung Misnem, dariuk di tepas hareup bari

nyararita. Ramlan nyaritakeun sagala nu aneh-aneh di Bandung.

Kieu pokna : "Barang kaka anyar keneh mah di Bandung, tara wani nyaba

sorangan, tina di jalan kacida ramena, dokar pasuliwer, jalma balawiri, anu

dagang, nu balanja, salilana taya towongna. Leuwih ti saratus kalieun di dieu

keur poe pasar ramena teh."

"Ari di ditu dua kali saminggu pasarna, 'Lan?" ceuk Roesdi.

"Hih, lain, di ditu mah pasarna teh unggal poe, jeung rame kacida, datangka

ari di pasar, teu bisa leumpang gancang, bawaning ku heurin."

"Rame mana jeung di kacamatan, basa pesta tea aka?" cek Misnem.

"Rame keneh di ditu!" cek Ramlan, "sarta sagala aya di pasar teh. Loba Cina

nu daragang barang-barang jeung encit-encit. Urang Banggala daragang

karembong sutra, palangi, marjan, garhab, peso-peso, sisir pintih jeung

rea-rea deui."

"Jaranggotan urang Banggalana, aka? Euh meureun dulurna nu bareto ka dieu

tea, nya?" Roesdi nanya ka lanceukna.

"Sugan enya dulurna," tembal Ramlan. "Tapi ari di ditu mah daraganna di

toko. Tokona galede sarta aralus, daganganana sagala aya.

Lamun bapa ka Bandung deui, rek ka dinya cenah, sarta rek meuli karembong

palangi, keur Misnem.

Gigireun eta toko-toko tea loba jongko, paranti nu daragang encit-encit,

barang-barang, bubuahan, lauk, lalab, sambara jeung rea-rea deui. Sumawonna

isuk-isuk mah, sabab rea nu balanja."

"Ari di Bandung loba tuan deui, 'Lan?" cek roesdi.

"Atuh puguh, pirang-pirang; geura engke ku akang rek di caritakeun.

Lamun ti pasar tea maju lempeng ngidul, beh Tegallega, loba papanggungan di

sakurilingna.

Unggal taun sok ngadu kuda. Pangawulaan-pangawulaan sok sarumping

naringali, ti Garut, ti Sumedang, ti Tasikmalaya. Nyakitu deui Wadana-wadana

jeung Camat-camat, Lurah-lurah sok marilu balap; mana-mana nu pangheulana,

diperesen."

"Eh, 'Lan! mun kuring ka Bandung, meureun resep temen, nenjoan nu aneh-aneh."

"Puguh! Lamun getol di sakola, meureun taun hareup oge maneh meunang ka

Bandung," jawab Ramlan.

16. BANDUNG II

